
Uunga siunnersuut: Ilinniartut sungiusartullu atorfinitsinnerini suliffiit pisortanilu Oqartus-

sat inuiaqatigiinni akisussaaffeqarnerat pillugu Inatsisartut inatsisaat nr. xx, xx. xxx 2017-

imeersoq 

(Inuussutissarsiornermut, Suliffeqarnermut, Niuernermut Nukissiuuteqarnermullu Naalakkersuisoq) 

 

Siullermik Siumumiit nuannaarutigaarput siunnersuuteqartup periarfissanik ujartuerpalaartumik 

siunnersuuteqarnera.  

Siumut maannamut ukiut arlaqalersuni maluginiarparput inuusuttut ilinniakkamik 

ingerlataqalerusuttut, ilinniakkamut atatillugu sungiusarfimmik pissarsinissaq ajornakusoortittaraat. 

Tamanna qularnanngilaq arlaqartunik peqquteqarpoq.  

Tamatta naatsorsorsinnaavarput inuit kikkulluunniit nunatsinni ilinniagaqariarlutik atorfittaartut, 

nunaminnut kivitseqataanerat, aningaasatigut kisianni aamma ilinniagaqassutsikkut, tamatsinnut 

iluaqutaammat. Nunarput namminiileriartuaarnerani tamatta sapinngisarput naapertorlugu 

nunatsinnut iluaqutaanissarput pisariaqarluinnarpoq. 

Arlaannummi ilinniarsimasuulluni allagartaqalerneq, inummut tassunga periarfissanik 

ammaassisarput, pisinnaatitaaffiit amerleriartarput, assersuutigalugu napparsimanermi, kisianni 

aamma ilaatigut ineqarniarnikkut. Ilinniartuuneruna nuannersuusartoq, kisianni aamma 

artornartartoq tamaviaarnartorlu. Ilinniarnikuusugut immaqa tamagajatta uniinnarusunneq, tarnikkut 

artorsarnerlu aqqusaartarparput. Kisianni taamaasinermi tamaviaarnissaq, assoroornissaq 

ilinniagaq naammassiniarlugu pisariaqarpoq, naammassigaannimi inuuneq oqinnerusoq, 

siuariartorfiusoq tikinneqassammat.  

Inuiaqatigiinni, illoqarfigisami nunatsinni sumiluunniit, ilinniarsimasut ilagaagata illoqarfigisaq 

pisuunnguallattarpoq, kisianni aamma nammineq inuttut periarfissat kiffaanngissuserlu annertooq 

pinngortarpoq. Tassa nunatsinni pisariaqartigut. 

Taamaammat Siumumiit nuannaarutigaarput siunnersuut una nunatsinni suliffeqarfiit 

kivitseqataareersut, suli annertunermik suleqataanissaannut pisussaaffilerneqalermata. 

Inuusuttagut ilinniagaqalerusuttut, imminnut napatikkusuttut, periarfissaminnik ammaasserusuttut 

sungiusarfissaaleqineq pissutigalugu uniinnartarnerat, namminiilivinnissamut tulluanngilaq, 

taamaammat kivitseqataanissaq nunatsinni inuuniarnikkut sakkortuumik atugaqarfiusinnaasumi 

imminnut napatilerniarlutik aallartinniartut pitsaasumik Inatsisartuniik aqqutissiuuteqataaffiginissaat 

Siumumiit tulluusimaarutigaarput. 

Taamatut oqaaseqarluta siunnersuut aappassaaneertinnagut Inuussutissarsiornermut 

ataatsimiititaliamut innersuupparput. 

 

Jens-Erik Kirkegaard, Siumut.  


